
MINUTI

Il-Minuti tal-Laqgħa Nru 19 li saret nhar il-Ħamis, 10 ta’ Diċembru 2020 ġew ikkonfermati.

L-ISFIDI TAL-ANZJANI FIS-SOĊJETÀ TAL-LUM – DISKUSSJONI.

IĊ-CHAIRPERSON (Onor. Anthony Agius Decelis): Illum għandna magħna lill-Ministru Michael Farrugia li huwa ġdid f’dan il-qasam partikolari. Aħna tlaqna minn mudell fejn l-anzjani kienu marbutin mal-qasam tas-saħħa, u allura dak il-mudell kien forsi qiegħed jitfa’ ċerti ħsebijiet fuq dan is-settur. Imbagħad imxejna lejn mudell fejn kellna l-anzjani marbutin mal-qasam soċjali, u issa, għall-ewwel darba fl-istorja ta’ dan il-pajjiż, l-anzjani qegħdin f’settur għalihom u għandhom ministeru ddedikat għalihom. Naħseb li din hija l-aqwa politika li dan il-pajjiż jista’ jaddotta billi nżommu f’moħħna li deħlin f’era mlaqqma bħala the age of the ageing, fejn se jkollna l-aktar cohort numeruż fl-istorja tad-dinja bl-akbar ammont ta’ anzjani. 

Għaldaqstant irid ikollok il-makkinarju ffokat biex proprju joħloq is-servizzi meħtieġa f’dan is-settur. Issa nafu li ma jistax ikun li nofs Malta tispiċċa bi djar għall-anzjani ħalli nkunu nistgħu nindirizzaw id-domandi kbar li qed ikollna fil-qasam tal-anzjani u allura s-soluzzjoni għandha tkun dik li noħolqu aktar servizzi fil-komunità. In a nutshell din hija s-sitwazzjoni kif naraha jien u għalhekk issa nagħti l-floor lill-Ministru sabiex jagħtina introduzzjoni fuq dan is-suġġett u mbagħad wara, kulħadd se jkollu ċans jitkellem u jgħid li jrid u jieħu dan it-topic mil-liema angolu li jrid hu. Wara mbagħad inkomplu niddiskutu u l-Ministru jkollu ċans iwieġeb il-mistoqsijiet jew il-kummenti li jkunu saru min-naħa tagħna. 

Il-Ministru Farrugia.

ONOR. MICHAEL FARRUGIA (Ministru għall-Anzjani u l-Anzjanità Attiva): Sur President, il-problema hi li jekk tagħtini l-kelma ma nafx meta nieqaf għax hemm wisq xi tgħid fuq dan is-settur u fuq liema direzzjoni se nieħdu! Madankollu se nipprova nqassar kemm nista’ mid-diskors tiegħi. Forsi aktar ‘il quddiem ikolli ċans nispjega aktar fid-dettall is-suġġetti li attwalment jistgħu jiġu mqajma. 

Bħalma għedt inti, dan il-Ministeru ġie maħluq għall-ewwel darba. Min-naħa tiegħi kont inkopri l-anzjani meta kont Ministru għas-Saħħa u għall-Anzjani bejn l-1996 u l-1998. Imbagħad bejn l-2014 u l-2017 kont Ministru għas-Solidarjetà Soċjali u l-anzjani kienu jaqgħu taħt ir-responsabilità tiegħi imma dak iż-żmien, fiż-żewġ okkażjonijiet kien hemm Segretarju Parlamentari li kien jgħini f’dawn is-setturi. U għalhekk, għalkemm kien ikolli overview tas-settur, kont dejjem nagħti l-ispazju meħtieġ lis-Segretarju Parlamentari sabiex ikun jista’ jagħmel ix-xogħol tiegħu. 

Issa ngħata rwol differenti u bħala rwol naħseb li qed nirrikonoxxu li l-anzjani f’pajjiżna qegħdin jiżdiedu u allura s-sostennibilità mill-aktar wiesa’ fis-settur tal-anzjani trid tkun assigurata. U eventwalment irridu naraw li s-servizzi li nkunu qegħdin nagħtu jkunu tali li jkunu tal-ogħla livell minn kif sibniehom qabel. Waħda mill-inizjattivi kbar matul dawn l-aħħar ftit snin – u se mmur għall-aħħar sitt snin biex nibda meta kelli r-responsabilità f’dan is-settur – kienet dik li ħloqna investiment totali ta’ madwar €55 miljun, jekk inżid ukoll il-proġett li ġie miftuħ illum stess, il-proġett Narċis. Għal diversi snin wara li kien ingħalaq l-ispinal unit fl-Isptar Boffa, il-pazjenti li kienu f’dan il-unit tpoġġew fi swali normali. 

Issa meta kont żort dak il-post ħames snin ilu kien hemm numru ta’ proġetti li ridna naraw li jsiru imma l-ammont ta’ proġetti li kien hemm kienu ħafna aktar mill-budgets li kien hemm. Jekk m’iniex sejjer żball, anke meta kont inti Sur President, bħala Segretarju Parlamentari, kien beda l-bini tal-proġett Narċis, ħolma li bdiet biex issir realtà u li llum fil-fatt saret realtà għax ftaħna dan il-post. Għandna villa li ġiet mibdula biex isservi għal dawk il-persuni li għandhom inqas minn 60 sena u li għal xi raġuni jew oħra, minħabba trawma jew minħabba mard, spiċċaw dipendenti għal kollox fuq ħaddieħor. Ħloqna din l-istruttura apposta għalihom biex b’hekk jirritornaw lura fil-komunità. 

Xi ħaġa oħra li konna tkellimna fuqha way back fl-2014 kienet biex ngħollu l-livell ta’ San Vinċenz. Irrid ngħid li parti mir-refurbishment li sar ħaseb għal dan il-proġett li se nsemmi; fil-fatt hemm binja u issa qbadna d-diskussjonijiet bl-għajnuna tas-Segretarju Permanenti flimkien mal-fondi tal-investiment taċ-ċittadinanza u mill-Welfare Committee, se nagħtu fondi għall-ewwel darba sabiex f’San Vinċenz ikollna digital imaging department, li fih se jkun hemm CT Scan, x-ray machine u flourescent imaging machine sabiex tgħinna f’każ li jkun hemm anzjani li jkollhom problema meta jiġu biex jibilgħu. Allura hemmhekk isirulhom l-investigazzjonijiet kollha meħtieġa. L-Imaging Department mhuwiex biss għall-pazjenti li qegħdin f’San Vinċenz imma qegħdin nipprovaw naraw li naqdu l-anzjani kollha li qegħdin f’xi dar tal-anzjani u eventwalment, jekk naraw il-bżonn, niftħuh ukoll għall-komunità. 

Għalfejn se nkunu qed ninvestu f’CT Scan ukoll? Is-CT Scan se tkun qiegħda tgħinna biex mhux biss nagħmlu l-investigazzjonijiet meħtieġa imma se nipprovaw nagħmlu early diagnosis ta’ każijiet ta’ dimensja ħalli nipprovaw nibdewlhom il-kura minn kmieni. Apparti minn hekk, se tgħinna wkoll f’dak li għandu x’jaqsam mad-dimensja bħala riċerka f’dan is-settur. Fil-fatt hawnhekk ma rridux li jkollna biss residenza jew li jsiru biss l-investigazzjonijiet imma rridu nkunu ċentru ta’ eċċellenza fir-riċerka ta’ ċerti setturi. U wieħed minnhom huwa proprju dak li għandu x’jaqsam mad-dimensja. Għandna nies li huma rikonoxxuti lokalment u anke barra minn Malta u huma point of referral anke barra minn xtutna. U għalhekk irridu nutilizzaw is-servizzi kollha tagħhom. 

Apparti minn hekk se jkun hemm ukoll day hospital, li se nkunu qegħdin nużaw parti minnu. Il-parti l-oħra ... Jien diġà tkellimt mas-CEO u rrid nara outpatients clinics aktar mifruxin ħalli l-anzjani ma jkollhomx għalfejn joqogħdu jmorru l-isptar Mater Dei imma bħalma l-Għawdxin għandhom l-isptar ta’ Għawdex, u allura m’għandhomx għalfejn jinżlu Malta, l-istess ħaġa se nkunu qegħdin nagħmlu mal-anzjani Maltin, fejn dawn se jibdew jingħataw l-attenzjoni hemmhekk. Mhux se nidħol fl-uffiċċji amministrattivi u fl-Occupational Therapy Department imma se nsemmi ċ-ċentru tad-dimensja. 

F’San Vinċenz se jinbena ċentru tad-dimensja li se jkun fih livell differenti minn ċentri oħrajn li se nsemmi aktar tard. Dan iċ-ċentru se jkun biex nieħdu fih persuni ħalli jaddattaw lilhom infushom ma’ binjiet u ċentri ta’ dimensja. Lill-qraba ta’ dawn in-nies se neħduhom hemmhekk biex l-alterazzjonijiet li jkun hemm bżonn li jsiru f’darhom, mhux biss nibagħtulhom lin-nies imma huma stess ikunu jistgħu jiġu hemmhekk u jingħataw l-attenzjoni u l-edukazzjoni kollha meħtieġa biex imbagħad ikunu jistgħu jipproteġu lill-għeżież tagħhom ġewwa darhom. 

Ħalli nkompli fuq tad-dimensja. Għadna kemm iffirmajna ftehim mal-WHO msejjaħ “I Support” li se nkunu qegħdin inneduh fi ftit jiem oħra. Dan il-ftehim huwa programm fejn il-WHO tawtorizzak li l-carers ta’ persuni bid-dimensja fil-komunità, jiġifieri l-familji tagħhom, ikollhom aċċess għall-informazzjoni, taħriġ u edukazzjoni, dwar kif għandhom iġibu ruħhom u dwar kif isolvu l-problemi psikoloġiċi tagħhom stess. Infakkar li persuna bid-dimensja, ħafna drabi, ikollha mill-inqas erba’ persuni oħra fil-familja li jkunu qegħdin ibatu l-konsegwenzi psikoloġiċi u mentali għax ikunu qegħdin jitrattaw ma’ persuna bid-dimensja, li hija persuna diffiċli biex tikkomunika magħha. Naħseb li l-Onor. Maria Deguara tista’ tikkonferma dan li qiegħed ngħid. Apparti minn hekk ikollok ukoll problemi familjari jew ġlied familjari li jinqala’ bejn il-familja stess, speċjalment jekk ikollok xi ħadd li qed iqatta’ ħafna aktar ħin ma’ dik il-persuna li qed tbati bid-dimensja minn oħrajn li forsi ma jkollhomx il-ħin biex imorru jagħtuha ftit mistrieħ matul il-ġurnata. 

F’Ħal Safi beda proġett fejn se jkollna a dementia geared centre u eventwalment, bi ftehim mal-Kunsill Lokali ta’ Ħal Safi se jsir a dementia friendly village. Se nkunu qegħdin ninkorporaw diversi setturi fis-soċjetà biex jgħinuna niżviluppaw dan id-dementia village f’Ħal Safi. L-istess ħaġa fl-Imtarfa. Fil-fatt hemmhekk diġà beda x-xogħol. Il-weekend li għadda kont l-Imtarfa u bdejt nara x-xogħol li għadu kif inbeda biex hemmhekk ikollna a dementia care centre u l-Imtarfa jiġi konvertit bħala a dementia village. X’inhu l-iskop ta’ dawn id-dementia care centres? L-iskop hu li matul il-ġurnata, anke persuni li jmorru jaħdmu, bħalma għandek iċ-childcare centre, ikollok dementia care centre fejn persuni li jbatu mid-dimensja jieħdu ħsiebhom nies ikkwalifikati u jgħinuhom f’ċerta taħriġ u mbagħad wara x-xogħol tal-familja jkunu jistgħu jmorru jiġbruhom minn hemmhekk. Dan se jservi wkoll bħala respite, jekk ikun hemm bżonn, għall-familja. 

F’dak li għandu x’jaqsam mad-dimensja, bħalissa qegħdin nikkonkludu diskussjonijiet sabiex persuni bid-dimensja, li jistgħu joħorġu mid-dar tagħhom imma xorta għandhom ċerti riskji, ikunu jistgħu jġorru apparat fuqhom. Dan l-apparat, apparti milli huwa a two way radio biex jikkomunikaw ma’ tal-familja ħalli jekk jintilfu jkunu jistgħu jmorru għalihom, fih ukoll diversi servizzi oħra. Jista’ jkollok ring fencing, jiġifieri tal-familja jħalluha toħroġ kemm trid imma jkun hemm ftehim li ma toħroġx mill-villaġġ. U allura jekk din il-persuna toħroġ mill-villaġġ, u allura toħroġ ‘il barra mir-ring fence, tiskatta alarm. Faċilità oħra li fih l-apparat hi li jekk persuna ma rritornatx lejn id-dar u allura jiġu informati l-pulizija, il-pulizija jkollhom aċċess mal-operatur li jikkomunikaw miegħu u permezz ta’ GPS li fih l-apparat, ikunu jafu fejn qiegħda l-persuna u jkunu jistgħu jmorru fuqha u jeħduha lura d-dar.    

Issa se ngħid xi ħaġa fuq is-settur tas-solitudni. Sfortunatament nafu li dan is-settur jeżisti. Meta kont Ministru għas-Solidarjetà Soċjali konna ħriġna proġett u s-Segretarju Permanenti kien wieħed min-nies li għenuni fih, u l-pjaċir tiegħi hu li għandi s-Segretarju Permanenti, is-Sur Matthew Vella, li se nkunu flimkien mat-team li ħloqna l-proġett “Leap”, li issa se nkunu qegħdin noħolqu struttura bħala outreach fil-komunitajiet kollha biex hemmhekk nitkellmu kemm mal-Awtorità tal-Knisja, kemm mal-NGOs, każini, kunsilli lokali, eċċ., biex flimkien noħolqu proġetti li bihom ngħinu lill-anzjani. L-ewwel miri se jkunu dawk li qed ibatu mis-solitudni. Hemmhekk irridu naraw kif ngħinu, anke jekk ikun hemm xi forma ta’ impjiegi, bl-ewwel prijorità se tkun dik li anzjani jgħinu lil anzjani oħra. Imma b’dan il-proġett, apparti li jkun within the same generation, se mmorru wkoll lejn is-settur l-ieħor li, kif tgħaddi l-problema tal-COVID-19, ikollna wkoll l-intergenerational activities, kemm mat-tfal li għadhom ta’ livell primarju kif ukoll maż-żgħażagħ li qegħdin fil-livell sekondarju jew post sekondarju. Hemmhekk se nħarsu lejn attivitajiet li jistgħu jsiru flimkien u li jgħinu lil xulxin. 

Hemm setturi oħrajn li għamilna evalwazzjoni tagħhom. Nemmen li wħud minnhom jistgħu jsiru aħjar u qegħdin nipprovaw nidentifikaw ċerti problemi li jeżistu biex naraw x’inhi r-raġuni wara dawk il-problemi ħalli nkunu nistgħu nindirizzawhom aħjar. Fil-fatt flimkien mas-CEO tal-Active Ageing, Dr Renzo Degabriele, u flimkien mas-Segretarju Permanenti, se nkunu qegħdin nidentifikaw dawn is-setturi kollha, u fejn hemm bżonn li jinbidel ma rridux noqogħdu nibżgħu. Fejn hemm bżonn li jinbidel irid jinbidel imma mhux sempliċiment biex ngħidu li biddilna. Ħalli nagħtikom eżempju żgħir; il-Meals on Wheels huwa proġett li beda taħt Gvern Nazzjonalista u kompla jiġi żviluppat imma hemm ċerti problemi marbutin miegħu li rridu nħarsu lejhom. 

Pereżempju għalfejn l-ikel jitħalla wara l-bieb? Forsi għax dak li jkun ma jkunx hemmhekk, ħabbtulu u ma fetaħx u allura jħallulu l-ikel wara l-bieb. Issa jien mhux kuntent li l-ikel jitħalla wara l-bibien u għalhekk qegħdin naraw biex flimkien mal-kunsilli lokali nibdew proġett pilota fejn jekk inti ma kontx id-dar, titħallielek nota u l-ikel jintbagħat lill-kunsill lokali. Naturalment lill-kunsill nagħtuh il-faċilitajiet fejn jaħżen l-ikel u jekk saru l-5.00 p.m. u l-ikel ma jinġabarx, – u hawnhekk is-sabiħ tiegħu għax qiegħed tgħaqqad proġett ma’ ieħor – l-obbligu tal-kunsill hu li jinforma lid-dipartiment. B’hekk id-dipartiment jagħmel kuntatt mal-persuna u jekk din ma tirrispondix, jagħmel kuntatt mal-familja għax jista’ jkun li dik il-persuna qiegħda mal-art, b’sieqha miksura u ma tistax tikkomunika. Seta’ kellha t-telecare imma ħallietha mdendla mas-sodda u ma ġarrithiex magħha u allura ma tistax tavża lil tal-familja. U allura b’hekk inkunu nistgħu nagħtu l-għajnuna lil din il-persuna.  

Ħalli mmur għal setturi oħra. Rigward is-Silver T Service se nkunu għaddejjin bi proġett, flimkien mal-programm ta’ investitur individwali, fejn se jħallsulna l-karozzi elettriċi kollha, li qishom mini vans żgħar li jifilħu jġorru sa tmienja jew disa’ persuni. Malta se tinqasam f’areas differenti skont is-servizzi li jkun hemm biex jgħinu lill-anzjani jmorru f’areas partikolari. Bħala parti mill-attività, apparti l-Università tat-Tielet Età, l-Università tar-Raba’ Età u dawn l-affarijiet kollha, irridu li l-anzjani, jekk jista’ jkun, nagħtuhom l-opportunità li jgħinu fis-soċjetà. Qegħdin nagħmlu evalwazzjoni biex flimkien mal-LESA naraw jekk l-anzjani jistgħux jgħinu fl-iskejjel. Irridu naraw kif ir-rispett jiġi mrawwem qabel persuna tiġi aċċettata mis-soċjetà inġenerali. Imbagħad jibdew jieħdu ħsieb, kif isir barra minn Malta fejn ikollok il-lollypop man ħdejn l-iskejjel, biex jgħin lit-tfal jaqsmu t-toroq u jara li l-karozzi ma jgħaddux dak il-ħin. Naturalment irridu naraw l-istruttura legali kif qiegħda tiffunzjona għax ma rridux inpoġġu lin-nies f’ċerta riskju għax ultimately ir-responsabilità mhijiex tagħhom. Imma qegħdin naħsbu wkoll fuq dawk il-linji. 

Xi ħaġa oħra li nixtieq insemmi hi li bħalissa f’San Vinċenz għad fadal tliet swali li għadhom ma ġewx renovati. Bħalissa qegħdin jinżammu bħala bay wards biex il-postijiet fejn qegħdin isiru x-xogħlijiet, bħal Rużar Briffa, il-pazjenti jitpoġġew hemmhekk b’mod temporanju. Huwa ttamat li s-sala Rużar Briffa titlesta sas-sajf li ġej, u malli jitlestaw dawk is-swali l-pazjenti jitneħħew minn hemmhekk. St Joseph 1 se jibda x-xogħol fuqha minn din is-sena. Il-proġetti ta’ rinovazzjoni ta’ St. Francis 1 u St. Francis 2 se jibda s-sena d-dieħla. U l-mira hi li sal-2023 is-swali kollha jkunu ġew rinovati jew ikunu kompletament ġodda. 

Fadalli nsemmi l-aħħar żewġ affarijiet. Qegħdin nagħmlu kuntratt li se jkun l-ewwel wieħed tat-tip tiegħu, fejn ix-xiri ta’ sodod għall-anzjani mingħand il-privat se nkunu qegħdin norbtuhom mas-servizz fejn iridu joffru tabib 24 siegħa kuljum, sebat ijiem fil-ġimgħa, u li jkun on call. Ir-raġuni hi biex nipprovaw nagħmlu continuity of care. Sal-lum, fid-djar fejn konna nixtru s-sodod, kienu daqqa jġibu lit-tali tabib tal-poliklinika u darb’oħra lil tabib ieħor, daqqa tabib A mill-privat u daqqa tabib B mill-privat. Issa, biex ikollna continuity of care, qegħdin norbtuhom sabiex is-sodod li jixtri l-Gvern irid ikollhom tabib 24/7 on call magħhom għal dak li jista’ jinqala’. Din hija xi ħaġa ġdida li ninsabu għaddejjin biha. 

Il-ġimgħa li għaddiet daħħalna l-wi-fi fid-djar tal-anzjani tal-Imtarfa u qed nestendu l-wi-fi għad-dar tal-Floriana għax sal-lum kellhom aċċess biss fil-common area. Issa qed nagħmlu estensjoni tal-wi-fi għall-kmamar kollha. Aħna konxji mill-esperjenza li kellna  matul il-perjodu tal-COVID-19 u għalhekk l-anzjani, mill-kamra personali tagħhom, jekk ikollhom tablet, laptop jew mobile jkunu jistgħu jikkomunikaw mal-qraba tagħhom x’ħin iridu huma mingħajr ebda limiti ta’ social distancing li jkun hemm fil-common areas. 

Dawn huma fuq fuq uħud mill-proġetti li għandna f’rasna għal din is-sena. Ovvjament wieħed irid iħares ukoll long term. Il-miri huma li d-dar tal-anzjani tal-Gvern tal-Imsida titwaqqa’ u tinbena mill-ġdid. Fil-fatt diġà beda t-twaqqigħ tagħha. Birkirkara, wara ħafna snin ta’ problemi, daqqa problema ma’ dak id-dipartiment u daqqa problema ma’ dik l-awtorità, jidher li wasalna biex inkunu nistgħu mmexxu. Eventwalment għandek ukoll id-dar tal-anzjani tal-Mosta li trid titwaqqa’ u tinbena mill-ġdid. Fil-fatt din id-dar hija waħda antika, perikoluża u hemm ħafna affarijiet fiha li mhumiex aċċettabbli għall-ġurnata tal-lum. Id-dar tal-anzjani ta’ Bormla u Zammit Clapp se jsir rinovazzjoni sostanzjali fihom ħalli jilħqu għall-bżonnijiet tal-lum. Imbagħad jibqa’ taż-Żejtun fejn hemmhekk il-kuntratt għadu għaddej mal-operatur, imma lejn l-aħħar irridu naraw li anke taż-Żejtun tiġi upgraded għal-livelli kollha meħtieġa llum. 

Aħna rridu nissettjaw il-livelli lil djar oħrajn. Sfortunatament sal-lum, id-djar fil-privat qegħdin jissettjaw il-livelli huma. Issa rridu nkunu bil-kontra. Id-djar tal-gvern iridu huma jissettjaw il-livelli ta’ standards mill-aktar għoljin. Imbagħad qed nagħmlu evalwazzjoni ta’ kif għandhom jitmexxew id-djar tal-anzjani tal-Gvern; jekk għandhomx  jibqgħu jitmexxew bl-istruttura tal-lum jew inkella għandniex naħdmu permezz ta’ PPP mal-privat. Diġà għandna l-istrutturi u tlabt li jagħmluli studju finanzjarju tar-recurrent expenditure tad-djar tal-Gvern. U r-riżultati kważi jitfawni lejn direzzjoni  li huma żgħar  u allura expensive to run għax inti xorta trid ċerta amministrazzjoni fihom. U jekk għandek 20 jew jekk għandek 200 xorta waħda trid dik l-amministrazzjoni, u allura l-prezz jiġik ogħla. Għalhekk qegħdin naraw li mhux biss jitwaqqgħu u jerġgħu jinbnew id-djar imma qegħdin naraw li nkabbruhom ukoll bħala ammont ta’ sodod ħalli b’hekk ikunu sostenibbli finanzjarjament u tiġi tagħmel sens min-naħa ta’ spiża rikkorrenti. 

Bħalissa għaddejjin ukoll bil-proġett tal-vaċċinazzjoni kontra l-COVID-19 u se nagħtikom ftit statistika li għandna u li hija sal-bieraħ. Fid-djar tal-anzjani tal-Gvern, tal-privat u tal-Knisja, jiġifieri għad-djar kollha kemm huma, s’issa laqqamna 3,473 resident bl-ewwel doża u 1,528 staff. Bħala anzjani li baqa’ biex jitlaqqmu fadal 405 mentri bħala staff laqqamna kważi 60%. Fadal bejn wieħed u ieħor 1,200. Qegħdin nimmiraw li jekk ma jinqala’ xejn fil-proċess, sal-10 ta’ Frar kulħadd ikun ħa l-ewwel doża. Fil-fatt diġà bdejna nagħtu t-tieni doża. Sal-bieraħ tlaqqmu bit-tieni doża 257 resident u 430 staff. Il-mira hi li sat-3 ta’ Marzu 2021 kulħadd ikun ħa t-tieni doża. 

F’dak li għandu x’jaqsam ma’ San Vinċenz għandna 965 residenti li tlaqqmu bl-ewwel doża u 1,891 bħala staff. Ħa nkun onest magħkom hawnhekk għaliex kont daqsxejn diżappuntat għax kellna 500 persuna mill-istaff Malti u barrani li rrifjutaw li jitlaqqmu! U għalija dik hija xi ħaġa inkwetanti. Fil-fatt qabbadt l-amministrazzjoni sabiex jitkellmu ma’ dawn il-ħaddiema ħalli nħeġġuhom jieħdu t-tilqima. Jien mhux se ninħeba wara subgħajja, jekk hemm 500 li rrifjutaw, irrid ngħid li kien hemm 500 li s’issa rrifjutaw milli jieħdu l-vaċċin. Min-naħa tagħna se nkunu qegħdin nindirizzaw din is-sitwazzjoni biex jieħdu t-tilqima. Mit-tieni doża f’San Vinċenz diġà tlaqqmu 572 anzjan u 172 persuna mill-istaff. 

Huwa kkalkolat li sa għaxart ijiem oħra r-residenti kollha f’San Vinċenz li setgħu jitlaqqmu jew li riedu jitlaqqmu se jkunu ħadu t-tieni doża. Dawk li ma tlaqqmux, kemm fid-djar tal-anzjani jew f’San Vinċenz, ħafna minnhom jew għax kellhom il-COVID-19 u allura għandek perjodu ta’ żmien li fih inti tista’ titlaqqam, jew inkella għaliex medikament mhumiex f’kondizzjoni li tingħatalhom. U jista’ jkun ukoll li għal xi raġuni jew oħra rrifjutaw li jitlaqqmu. Il-fortuna hi li fid-djar tal-anzjani għandna l-aktar livell għoli ta’ parteċipazzjoni mill-istaff. S’issa, waħda mill-problemi li għandna hija l-istaff ta’ San Vinċenz, fejn għandna kważi wieħed minn kull ħamsa li qed jirrifjutaw milli jieħdu t-tilqima. Min-naħa tagħna ninformawkom jekk tinbidel din is-sitwazzjoni.  

IĊ-CHAIRPERSON: Ministru, nirringrazzjak. Issa nsejjaħ lill-Onor. Maria Deguara. 

ONOR. MARIA DEGUARA: Sur President, qiegħda nieħu gost ħafna b’dawn il-proġetti kollha li biħsiebna nagħmlu din is-sena però naraha stramba ħafna kif l-Oppożizzjoni qatt ma tiġi involuta! Jekk issibu d-diskorsi kollha li tajt fil-Parlament f’dawn l-aħħar ħames snin issibu li jien dejjem semmejt dawn il-proġetti kollha li qed issemmu intom, fosthom l-Outreach u li l-anzjani jżuru lil anzjani oħra u biex tlaqqa’ tfal tal-kindergarten u tal-primarja mal-anzjani. Kont għamilt diskors ta’ nofs siegħa fejn spjegajt kif fil-pajjiżi tat-tramuntana qed jużaw din is-sistema biex inaqsu s-solitudni u d-dipressjoni fl-anzjani. 

Pereżempju fuq il-proġett Narċis qatt ma ġejna informati u mhux f’dan l-aħħar żmien biss imma matul dawn l-aħħar ħames snin qatt ma ġejna informati fuq xejn! Jien dejjem insir naf bihom dawn l-affarijiet mill-aħbarijiet u għalija dan huwa insult għax il-Gvern jirrappreżenta pajjiż sħiħ! Bħala persuna medika jien dejjem kont il-kelliem ewlieni fuq l-anzjani u ma nafx għalfejn m’intomx kapaċi tgħiduli niġi nara x’qed isir?! Dan qed ngħidu għaliex naħseb li mill-esperjenzi mediċi li għandi, – u l-Onor. Michael Farrugia jista’ jikonfermah dan - l-opinjonijiet li nagħti dejjem nagħtihom biex ngħinu mhux l-aħmar jew lill-blue imma biex ngħinu lil pajjiżna. Jiena nemmen li għandna nagħtu lill-anzjani kull dritt li ħaqqhom u għandna nipprovaw ngħinuhom sakemm imutu, u nħallulhom id-diċenza tagħhom. L-anzjani għandhom jgħixu sal-aħħar bid-dinjità kollha.  

Fir-rigward ta’ dak li semmejt dwar il-villaġġ tad-dimensja f’Ħal Safi u l-bord speċjali li se jkun hemm f’San Vinċenz, irrid nirrimarka li din hija xi ħaġa tajba ħafna però, irrid niġbed l-attenzjoni li aħna se jkollna speċi ta’ villaġġ żgħir f’San Vinċenz biex dawk li għandhom nies bid-dimensja fid-dar tagħhom ikunu jistgħu jieħdu l-anzjani tagħhom hemmhekk u jitgħallmu kif se jieħdu ħsiebhom meta jkunu lura f’darhom. Xi ħaġa li forsi ma nafx hijiex qed tingħata attenzjoni hi dik li persuna bid-dimensja, anke jekk tibdlilha kamra minn oħra tispiċċa tgerfixha, aħseb u ara jekk teħodha mid-dar għal San Vinċenz kif tispiċċa tgerfixha għal kollox! Allura għandniex naraw li ssir sistema fejn dawk li lesti li jżommu l-persuni bid-dimensja f’darhom, li tieħu lill-familjari tagħhom biex jaraw kif għandu jkun is-setting naqbel perfettament miegħu, imma l-ewwel għandek tħarrġu fir-residenza tiegħu, kif se jsir l-arranġament. Din qed ngħidha medikament, jiġifieri din hija xi ħaġa li nistgħu ngħinu ħafna fiha. 

Ministru, inti semmejt ħafna l-infrastruttura u jien naqbel miegħek perfettament u fil-fatt, kemm-il darba – anke liċ-Chairperson tal-Istandards kont kellimt – għedt li l-istandards huma baxxi u hemm bżonn li jitilgħu. Jekk dar kienet magħmula taħt Gvern Nazzjonalista u issa għaddew 25 sena minn fuqha, jekk ma kienx hemm upkeep tagħha, jaqbillek ittajjarha bil-bulldozer u terġa’ tibnieha mill-ġdid għax tiġik irħas. Naf x’qiegħda ngħid hawnhekk. Issa mbagħad li tipprova tagħti parir but you are always kept in the dark I do not like it! Naqbel ma’ dak kollu li għedt imma naħseb li wasal iż-żmien fejn dak li hu tajjeb ngħidu li huwa tajjeb u dak li hu ħażin ngħidu li hu ħażin. U ejja naħdmu flimkien. Din nibqa’ insostniha fi kwalunkwe ħaġa. Forsi għaliex jien ġejja mil-lat mediku imma għalija, jidħol min jidħol quddiemi, irrid nara li joħroġ mingħandi aħjar milli kien.  

Ministru, ma tkellimna xejn fuq il-manpower, li fil-mediċina u fil-paramedika huwa baxx ħafna. L-istandards huma baxxi ħafna u qiegħda nagħmel dan is-suġġeriment b’mod kostruttiv. Inutli jkolli din l-infrastruttura perfetta imma mbagħad għandi carers li mhux kapaċi jikkomunikaw mal-pazjenti! Immaġina jkollok persuna bid-dimensja u l-carers tagħha lanqas biss jifhmu l-Malti! Mela din il-persuna diġà tinsab imgerfxa għax għandha d-dimensja, imbagħad tibgħatilha carer li lanqas bl-Ingliż ma titkellem sew u bil-Malti ma tgħid xejn! Irridu nieħdu ħsieb li jkollhom il-bażiku li jifhmu x’qed jgħidulhom l-anzjani. 

IĊ-CHAIRPERSON: Dawn iridu jattendu l-korsijiet. 

ONOR. MARIA DEGUARA: Jien ma nemminx bil-korsijiet. Jien nemmen f’min hemm available u kif inhuma l-istandards tal-korsijiet. Li tagħmel kors ta’ sitt ġimgħat you will never be an expert! Tabib jistudja għal seba’ snin imma nammetti li jiena sirt esperta fil-mediċina wara 20 sena naħdem fil-qasam. Aħseb u ara li tiġi tgħidli li fi tliet ġimgħat se jkollok carer tajjeb! Jien m’għandi xejn kontra t-tagħlim, anzi għandna nsostnuh aktar però ma rridux inċedu. Min ma jridx jisma’ irid jiġi kkontrollat. Pereżempju sa dalgħodu stess nirċievi telefonati minn familjari li għandhom anzjani fl-SVPR, nies li ma jistgħux jikkomunikaw, huma highly diabetic u jagħtuhom l-għaġin kuljum! Ministru din hija xi ħaġa li rridu naraw. 

Lill-pazjenti ma nistgħux nibqgħu nħarsu lejhom bħala li għandhom tort għax ma jistgħux jitkellmu. Jiena San Vinċenz kont immur kuljum għal aktar minn tmien snin u nista’ ngħidilkom li ma jagħtu kas xejn fuq dak li għandu x’jaqsam mal-pazjent. U għalija din hija inġustizzja kbira. Jgħidulek li għandhom il-menus ġo San Vinċenz. Veru jeżistu dawn però milli jidher qatt ma jintużaw! Ministru, idħol hemm ħalli tarahom inti stess. Pereżempju, bħala deżerta jagħtuhom tip ta’ yoghurt, qisu krema antika, u dejjem l-istess. Qatt ma jaraw xi ħaġa differenti. Possibbli wara seba’ snin kelli nsir naf li għandhom il-menus minn fejn jagħżlu l-ikel?! U jekk tistaqsi lill-pazjenti jgħidulek huma wkoll li lanqas jafu li jeżisti menu. 

Dawn huma affarijiet żgħar. Il-Gvern qiegħed jonfoq flus kbar biex inżommu l-istandard imma jekk ma tużahx ma tkunx qiegħed tilħaq l-għan tiegħek. Għalfejn persuna li qiegħda San Vinċenz filgħodu jkollha aptit sandwich imma meta tistaqsi jgħidulha li m’hemmx ħobż?! Jien nidħol fil-kċejjen u narahom dawn l-affarijiet. Allura dak il-ħobż għal min hu?! Ċereali kontu tipprovdulhom ukoll imma qatt ma jingħata lill-anzjani. Li qiegħda nipprova ngħid hu li rridu ngħollu l-istandards billi jkollna l-manpower li lest li jaħdem ġenwinament ħalli ntejbu l-ħajja tal-pazjent. Inħoss li għandi nitkellem hekk għax kelli esperjenzi koroh ħafna f’San Vinċenz u fuq nies li nafhom sew. Imbagħad inkunu ras imb’ras u nitkellmu aħjar. Illum m’għadhomx magħna u allura nista’ nitkellem aħjar. 

Pereżempju kont nara anzjana b’daqqa enormi fuq sieqha u meta nistaqsi xi ġralha kienu jgħiduli li kienet ħabtitha. Kif jista’ ikun ħabtitha jekk din lanqas tiċċaqlaq! Kif ħabtet sieqha b’tali mod li biex tfejjaqilha trid iddum tliet ġimgħat! Nitlobhom l-istorja tal-anzjana u jgħiduli li m’għandi l-ebda dritt hemm ġew. Imbagħad jgħiduli li rrid inkellem lis-supretendent u meta nkellimha din tgħidli li m’għandi l-ebda dritt. X’jiġifieri m’għandi l-ebda dritt?! Dik hija familjari u apparti minn hekk jiena kwalifikata u għandi kull dritt nara l-file tagħha. Jekk tiftaħ ħalqek kienu jpattuhilek! 

Ministru, li qiegħda nipprova ngħidilkom hu li l-manpower huwa importantissimu f’dan l-arranġament li se nagħmlu din is-sena ħalli l-affarijiet jimxu fuq ir-rubini. Kull ma trid huwa li tikkontrolla lil min qiegħed hemm ġew. Ma tistax tibqa’ tgħid li l-pazjenti kollox ħażin dak li jgħidu. Kif taf inti dawn ikunu intimidati u jispiċċaw jibżgħu jiftħu ħalqhom. Imma għaliex għandhom ikunu f’dan l-istat? Jiena qiegħda nipprova niġbed l-attenzjoni biex from day one nieħdu ħsieb dawn l-affarijiet. Naqbel magħkom u nappoġġjakom f’dak kollu li qegħdin tgħidu imma jrid ikollna amministrazzjoni tajba ħalli naraw li dan kollu ma jkunx daħka f’wiċċ l-anzjani.  

Tkellimt fuq il-Meals on Wheels u l-ikel fid-dar tal-Mosta. Jiena hemmhekk dħalt ukoll u kont nara l-platti tal-għaġin; boċċa għaġin mitfugħa fil-platt! U kont ngħid bejni u bejn ruħi “dan x’ikel hu!”. Meta tiġbed l-attenzjoni jgħidulek li mhux veru! Imma kif tgħidli li mhux veru meta jien rajtu b’għajnejja?! Dawn huma affarijiet żgħar li min jarahom ma jistax jgħid li mhux vera. Meta ġieli rrimarkajt fuq dawn l-affarijiet jgħiduli imma fit-tender ikel tajjeb kellu għax kilnieh aħna stess. Imma mhux ovvja li fit-tender se jagħtik l-aħjar mill-aħjar! Inti mbagħad trid tagħmel random checks u ma tridx tavżahom meta sejjer tagħmel iċ-checking. Inti żgur li bħali dħalt hemmhekk Ministru, u taf is-sitwazzjoni x’inhi. Li jsir checking meta inti taf bih it is not a check!

IĊ-CHAIRPERSON: Onor. Deguara, mhux hekk jagħmlu. Isir random checking.

ONOR. MARIA DEGUARA: Però naħseb li intom ġieli dħaltu hemmhekk. Jien kont inkun hemm tal-inqas sitt darbiet fil-ġimgħa jekk mhux iktar! 

IĊ-CHAIRPERSON: L-Awtorità kienet twaqqfet biex tagħmel dawn l-affarijiet ukoll u kienu jmorru randomly biex jagħmlu dawn iċ-checks.  

ONOR. MARIA DEGUARA: Jien qiegħda ngħid x’rajt b’għajnejja. Jiena m’iniex pazjenta u mhux se nidħol f’dar tal-anzjani, però I feel free to say it għax rajtha b’għajnejja. Anke l-mod ta’ kif jippreżentawh l-ikel għax jekk inti tpoġġi platt irranġat se tqajmu bih pazjent, aħseb u ara jekk tagħtih ikel biex teħles ta’ malajr. Hawnhekk jiena qiegħda nipprova ngħin u mhux nipprova mmur kontra. Anzi ngħidilkom go ahead and do it. Why not? Il-flus xorta qegħdin tonfuqhom. You were on the idea of going on a private-public partnership concept li huwa kunċett tajjeb għax finanzjarjament se tiġih ħafna irħas lill-Gvern. Però rridu noqogħdu attenti li ma nagħtux ċans lill-privat li jkollu monopolju bid-djar tal-anzjani. U se ngħid għalfejn. 

Jekk in the pipeline m’aħniex se nagħmlu very strict checking of what is happening and that the standards are being met ... Tinsiex li in any private-public partnership project the main aim is net profit. And I am not against it. Kull min jaħdem irid jaqla’. I am down to earth u naf x’jien ngħid. Però ma jfissirx li to get a bigger profit inti se tnaqqasli mill-istandards li suppost qed inżommu f’dik id-dar. Anke fil-privat hemm min iħallas il-belli liri u ma jiħux l-istandard li suppost jieħu. Dan bħal meta għandek djar tal-anzjani fejn uħud minnhom iħallsu full u oħrajn ikunu sussidjati mill-Gvern. Għalfejn għandhom inaqqsu l-istandard biex dawk li qed iħallsu full jieħdu l-istess standard tal-oħrajn li huma sussidjati mill-Gvern sempliċement biex iġibu mill-kera mnaqqsa ta’ dawk li qed jissusidjahom il-Gvern?! 

Jiena nemmen li a standard is a standard and if you go below it you must ratify. Jekk hemm bżonn itlobni aktar ħlas imma jekk se nħallsek aktar irrid servizz aħjar! This is very important. U nemmen li rridu nimxu b’din is-sistema. Jiena persuna li nappoġġja dawn l-affarijiet, basta l-affarijiet jimxu kif suppost. Jekk nagħmlu dan, at the end of a few years, id-djar tal-anzjani jiġu l-għira ta’ pajjiżi oħra fl-Ewropa. Dan għaliex f’pajjiż żgħir bħal tagħna tista’ tikkontrolla aħjar. Sfortunatament kulħadd jaf lil xulxin, però rridu naslu fi stat fejn ngħidu lil dak li jkun li you are being paid to provide that service and you have to provide it. Qiegħda nitkellem from both sides għax qiegħda nitkellem għal kulħadd. 

Huwa importanti li nżidu s-servizzi fir-residenzi. Sal-bieraħ kelli madwar tliet residenti, anke mill-privat li għandhom nies tal-Gvern, jiġifieri private-public partnership, li qaluli li jitolbu fiżjoterapista u jibagħtuhilhom wara xahar u nofs! Jitolbu podoloġista u jibagħtuh wara xahrejn! Dawn għandhom 250 persuna fir-residenza tagħhom. Issa kif tafu jekk għandek xi ħadd li għandu asthmatic bronchitis jew chronic bronchitis u għandu pneumonia, jekk ma tibdilux il-fiżjoterapija fi żmien 48 siegħa from the onset of the desease, se tibagħtu għand Alla wara tmint ijiem. Jekk għandek anzjan li għandu bżonn podoloġista għal saqajh, jekk inti mhux se tibgħatuli fi żmien erbat ijiem, dan l-anzjan se jispiċċa immobbli. Malli anzjan jibqa’ immobbli għal madwar ġimagħtejn, se jispiċċa immobbli for life. 

Ministru, dawn huma affarijiet żgħar imma li bihom nistgħu ngħinu. Imma għandek bżonn taħseb fuq il-manpower. Dik hija l-problema. Għandna nuqqas kbir ta’ manpower. Biex ikollok iktar manpower trid tiġbidhom b’pagi aħjar, with better allowances, eċċ. Illum iż-żgħażagħ jippreferu jidħlu f’impjieg li jħallas ħafna milli jagħtihom sodisfazzjon. Sfortunatament illum qed ngħixu f’ħajja fejn il-flus jiġu l-ewwel. Allura naħseb li verament għandna bżonn noħolqu politika nazzjonali dwar kif se nattiraw aktar occupational therapists, etc. biex nilħqu mad-domanda li se jkollna sa 15-il sena oħra. Sa dak iż-żmien se jkollna bżonn iktar minn dawn in-nies milli se jkollna bżonn accountants, skrivana, eċċ. għax se jkollna aktar minn 70% tal-popolazzjoni li se tkun anzjana. 
Naħseb li għamilt lili nnifsi ċara u nispera li dak li qiegħda ngħid ma jaqax fuq widnejn torox. Jiena lesta li nagħti l-parteċipazzjoni sħiħa tiegħi għaliex naħseb li l-anzjani hemm barra għandhom bżonn l-għajnuna u għandhom bżonn xi ħadd li jwassal il-vuċi tagħhom. Dak li qiegħda ngħid qiegħda ngħidu b’mod kostruttiv għaliex nixtieq li l-anzjani jkunu ħafna aħjar milli qegħdin.    

IĊ-CHAIRPERSON: Grazzi. Aktar rimarki? Il-Ministru Michael Farrugia.

ONOR. MICHAEL FARRUGIA: L-ewwel nett ħadt pjaċir li kellna din l-opportunità biex nitkellmu fuq dan is-settur u li nistgħu naqsmu l-ideat tagħna bejnietna. Jien illum qiegħed insemmi l-proġetti li qegħdin nagħmlu u fejn irridu mmorru. Ħadt pjaċir ukoll li l-Onor. Deguara qajmet dawn il-punti, li uħud minnhom diġà identifikajniehom. Għalhekk fil-bidu għidt li hemm affarijiet tajbin li rridu nibnu fuqhom. U hemm affarijiet li suppost huma tajbin imma mhumiex mexjin eżattament kif nixtiequ. U għalhekk irridu nkunu lesti li nibdluhom. 

Personalment ma niddejjaqx ngħid jekk oġġett ikun ħażin u jrid jinbidel. U għal din ir-raġuni nixtieq nistieden uffiċjalment lill-Onor. Deguara sabiex tiġi tara l-proġetti li jinsabu għaddejjin bħalissa u l-iskop warajhom. Ħa ngħid xi ħaġa fuq l-ikel u d-dieta. Għalhekk qabel għedt li niddejjaq nara lill-privat jistabilixxi hu l-istandards. Jien irrid li jkun il-Gvern li jistabilixxi l-istandards. Pereżempju m’iniex kuntent bi djar tal-Gvern li wħud minnhom ilhom 45 sena u 50 sena li twaqqfu. Għadni niftakar tal-Floriana u tal-Mosta li twaqqfu fi żmien il-Labour tas-sebgħinijiet! U minn dakinhar lil hawn ftit li xejn sar tibdil fihom.

ONOR. MARIA DEGUARA: Jekk tidħol fil-kmamar tibża’ toqgħod bilqiegħda!  

ONOR. MICHAEL FARRUGIA: Jien nista’ noqgħod ngħid li f’dawn l-aħħar seba’ snin ma nbidel xejn fihom jew noqgħod ngħid li suppost inbidlu qabel l-2013 imma dawn l-affarijiet ma jinteressawnix. Onor. Deguara, inti tafni biżżejjed lili. Jien għamilt evalwazzjoni, u minn dik l-evalwazzjoni rrid nieħu d-deċiżjonijiet għal quddiem. Għalhekk fuq tal-Imsida kienet ittieħdet id-deċiżjoni qabel dħalt jien li għandha taqa’. Jien rajthom il-pjanti u ninsab kuntent bihom. Ta’ Birkirkara ilha biex issir imma kien hemm diversi problemi ma’ Infrastructure Malta, ma’ Transport Malta u ħafna imbarazz ieħor! U għalhekk qbadna l-barrri minn qrunu u ġibna lil kulħadd madwar il-mejda biex immexxu. Ma nistgħux nibqgħu ngħidu għax dak u għax l-ieħor u kollox jispiċċa jieqaf. Għalhekk qbadna nagħmlu laqgħat kważi kuljum ħalli dan il-proġett jinbeda għax ma nistgħux inkomplu nistennew. 

Fuq il-privat hemm żewġt idjar ġon-Naxxar li jistabilixxu huma ċerti standards. Pereżempju għandek IT information ħdejn kull pazjent u jekk mhux se mmorru għal dak il-livell ta’ standard ... Għandek raġun għax jista’ jkun li għandek persuni li għandhom ċerti kondizzjonijiet u jista’ jkun li l-ikel ma jaqbilx magħhom. Waħda mill-affarijiet li tkellimt kemm mal-management kif ukoll mas-Segretarju Permanenti huwa dwar kif għandi min jipprovdi l-ikel u jwasslu sas-sala u mbagħad għandi nies oħra li qed iqassmu dak l-ikel. Issa jekk Alla ħares qatt ikun hemm xi food poisoning f’min se nwaħħal meta dan l-ikel messewh żewġ operaturi?! F’min se nwaħħal? 

Xi ħaġa oħra li hija klassika għall-aħħar. Aħna nordnaw il-brodu u dan il-brodu jiġi bil-ħaxix ġo fih. Issa min iqassam l-ikel jaqbad il-kuċċarun u jtella’ il-brodu mill-wiċċ mingħajr ma jħawdu u għalhekk itella’ biss l-ilma! Biex naqtgħu dawn il-problemi tajt ordni - u l-proċess miexi – biex toħroġ tender li titlob speċifikament lill-operatur biex iqassam l-ikel. Hekk jekk tinqala’ xi ħaġa r-responsabilità tkun tiegħu. It-tieni min iqassam l-ikel għandu nies imħarrġa fuq kif iqassmu l-ikel. U mhux meta mmur nistaqsi kif il-brodu ilma biss qed jagħti jiġi jurini l-borma bil-ħaxix u jagħlaqli ħalqi! Hemmhekk min qed iqassam kien qed iqassam ħażin u ma kinux nies tal-operatur. Allura qegħdin nidentifikaw dawn il-problemi. 

Għandna problema ta’ software ħdejn kull pazjent. Diġà qbadna niddiskutu mal- operaturi biex naraw kif nistgħu noħorġu proġett tal-IT. Jien iddejjaqt nara files jiġru. L-istess il-mod ta’ kif wieħed japplika; mela tapplika u l-file jmur Karen Grech. Imbagħad il-file jitlaq minn Karen Grech u jmur San Vinċenz. F’San Vinċenz isirlu l-assessjar u wara l-file jerġa’ jmur lura! Għadna fi żmien il-files illum? Għall-pazjenti qed nagħmlu ċerti avvanzi fejn jidħol l-IT imma għadna bil-files jiġru min-naħa għall-oħra meta llum, is-sistema tat-teknoloġija u tal-informatika tagħtik aċċess li b’sempliċement buttuna tkun taf ħafna informazzjoni fuq il-pazjent. 
Issa jekk lili se tagħtini fillet tal-beef jien inħobbu blu, l-Onor. Deguara probabli tħobbu medium u l-Onor. Bartolo probabli jħobbu well done. Issa jekk lili se tagħtini biċċa laħam medium jien se ngħidlek jaqq u l-Onor. Bartolo se jgħidlek jaqq ukoll. Jekk se ngħidlu biex jagħmilili well done wisq probabli se jgħollini! Jiġifieri hemm ċerti affarijiet li huma subjective. Imma mhux se naċċetta li tagħmilli tiġieġa li ma tkunx kompletament imsajra tajjeb! Għalija that is a no go. Hemm ċerti lmenti li nifhimhom u hemm ċerti lmenti oħra li mhumiex aċċettabbli. U hemm fejn se nkun qiegħed nindirizza. Kif għedt aktar qabel jekk hemm affarijiet li mhumiex tajbin u rridu nibdluhom, ejjew nibdluhom. Naħseb li tafuni biżżejjed li kull fejn kont, fejn kien hemm affarijiet li ma kenux tajbin, qbadt u biddilt u ma ddejjaqtx nagħmel hekk. Anke jekk kien hemm nies li garrew jew għamlu li għamlu għax biddilt id-direzzjoni, dak li kien hemm bżonn inbiddel biddiltu. 

Waħda mill-akbar problemi fil-ħaddiema hija li l-anzjani qegħdin jiżdiedu, id-djar qegħdin jinfetħu wkoll imma sfortunatament ftit huma n-nies li qed jitħajru jidħlu għal dan ix-xogħol. Jekk ikollhom daqsxejn ta’ skola u jkollhom opportunità jmorrulek ma’ xi gaming company. Kważi kważi qegħdin insibu problema bil-ħaddiema irrispettivament x’pagi, allowances, shift allowances, bonuses, eċċ. nagħtuhom! Qed nitkellem pereżempju fuq in-nursing. Minkejja li tagħti dawn l-affarijiet kollha, min ikollu ċerti kwalifiki jgħidlek li se jmur jaħdem x’imkien aktar kwiet. Nifhem u naqbel li rridu nibżgħu għal dawk li għandna u li dawk, fil-maġġoranza tagħhom huma qaddisin. Issib minn kollox fil-ħajja. Sfortunatament jien u inti, meta konna qed nistudjaw għal tobba ħadd ma qalilna kif għandna nġibu ruħna mal-pazjenti. U fl-opinjoni tiegħi dik hija xi ħaġa skarsa fis-settur tat-tobba, tal-infermiera u tal-caring sector. Jien u inti tħarriġna matul iż-żmien u allura jekk xi ħadd jidħol għandna jibki minħabba xi aħbar ħażina, probabilment se jispiċċa joħroġ bi tbissima minn ħdejna.

ONOR. MARIA DEGUARA: Eżatt.

ONOR. MICHAEL FARRUGIA: Biż-żmien tgħallimna kif nirreaġixxu.

ONOR. MARIA DEGUARA: Ministru, ħa ninterrompik ftit. Hawnhekk naqbel miegħek rigward il-carers għax bilfors ikollna nirrikorru għall-barranin. Imma anke dawn hemm ħafna minnhom li qed jitilqu lejn l-Ingilterra għax qed jagħtuhom €95,000 fis-sena. Imma biex jaħdmu hemmhekk qegħdin jgħidulhom li you have to undergo an oral in English, which is comprehensive. Allura aħna, min ġej minn barra, qegħdin tavżawhom li jridu jieħdu kors bażiku tal-Ingliż u tal-Malti? Jekk jien sejra l-Ingilterra naf li l-ewwel se jsejħuli għall-intervista. Kif taf inti lanqas ġo università ma tidħol fl-Ingilterra jekk ma tgħaddix mill-intervista tal-Ingliż. 

Mela aħna biex immorru fejn irridu mmorru rridu nagħmlu hekk ukoll. Però ħafna minnhom dawn jiġu hawnhekk mingħajr qatt ma jkunu ħadmu ta’ carers. Tibgħathom tliet ġimgħat kors u jsiru speċjalisti fil-caring! Ma jimpurtax li jkolli l-barranin, anzi nawguralhom, però iridu jagħmlu l-pass tagħhom. Qabel ma jiġu – dawn iġibuhom il-kuntratturi – trid tavżahom li malli jaslu hawnhekk iridu jkunu kapaċi jikkomunikaw b’Malti jew Ingliż bażiku. 

ONOR. MICHAEL FARRUGIA: Fil-fatt jekk mhux sejjer żball, at nursing level ...

ONOR. MARIA DEGUARA: I am not talking about the nursing level ... Nursing forsi jkunu jafu l-Ingliż aħjar.

ONOR. MICHAEL FARRUGIA: At nursing level għandek il-Council li trid tgħaddi minnu. Ħafna mill-oħrajn li jiġu jitkellmu bl-Ingliż jew għandhom l-Ingliż bħala t-tieni lingwa tagħhom. Din mhijiex xi ħaġa tal-lum imma ilha tiġri s-snin u sfortunatament ftit li xejn għandek soluzzjoni għaliha. Jiġifieri nafu li ħafna mill-caring professions jiġu Malta bħala stepping stone.

ONOR. MARIA DEGUARA: Hekk hu.

ONOR. MICHAEL FARRUGIA: Dan huwa ċirku l-ħin kollu jdur. Ħafna drabi jiġu Malta, ikomplu jitħarrġu hawnhekk biex iġibu l-ammont ta’ sigħat rekwiżiti, biex imbagħad ikunu jistgħu jimxu lejn l-Ingilterra ...

ONOR. MARIA DEGUARA: Jiġifieri qed ngħinuhom aħna u huma mhu qed jgħinuna f’xejn! 

ONOR. MICHAEL FARRUGIA: Ħafna drabi jmorru l-Ingilterra mhux bl-iskop li jibqgħu hemm imma bħala another stepping stone biex imorru l-Amerika. U dik hi r-realtà. 
ONOR. MARIA DEGUARA: Għalhekk qed ngħidlek. Why should they use us, and we don’t use them! Qiegħda nitkellem fl-interess tal-anzjani.

ONOR. MICHAEL FARRUGIA: Mhux biss third country nationals imma anke min-naħa tal-Unjoni Ewropea, speċjalment mill-pajjiżi tal-Lvant, li jiġu hawnhekk u jużaw lil Malta bħal stepping stone biex imbagħad ikollhom aċċess iktar faċli għall-Ingilterra. Li inti jkollok turnover ta’ persuni li l-ħin kollu għaddejjin huwa fatt. 

ONOR. MARIA DEGUARA: Iva, imma jekk nagħmlulhom li tal-inqas iridu jkunu jafu l-bażiku qabel ma jaslu, ikunu jistgħu jippreparaw ruħhom qabel ma jiġu hawnhekk. Inkella jiġu jitħarrġu hawnhekk, jitgħallmu aħjar l-Ingliż, u mbagħad jitilqulek għall-Amerika.

ONOR. MICHAEL FARRUGIA: Onor. Deguara, taqbel miegħi li jekk inti ġej minn pajjiż tal-Unjoni Ewropea u l-istudju tal-iskola jew università jew kwalunkwe skola post-sekondarja li għaddejt minnha hija rikonoxxuta f’livell tal-Unjoni Ewropea, irrispettivament mil-lingwa tiegħek, inti tista’ tiġi hawnhekk. L-unika żewġ setturi jew tlieta li għandek problema għax il-liġi tipprekludik hija n-nursing and midwifery board, il-medical board u l-professions ... L-oħrajn m’għandekx. Biss jekk inti ġej minn pajjiż barra mill-Unjoni Ewropea jitolbuk biex tagħmel eżami tal-Ingliż, eċċ. Meta qed immorru għal-livel ta’ carers, ħafna minnhom ħafna drabi jiġu minn żoni li jitkellmu bl-Ingliż. 

ONOR. MARIA DEGUARA: That is a big question mark. Not the majority.

IĊ-CHAIRPERSON: Konna qegħdin ngħidu li anke l-carers ikollhom warrant u jekk ma jilħqux those expectations ma jkunux jistgħu jibqgħu jaħdmu bħala carers.

ONOR. MARIA DEGUARA: Jista’ jkollok il-kwalifiki ... 

IĊ-CHAIRPERSON: Il-liġi tal-careworkers ...

ONOR. MARIA DEGUARA: Il-liġi qiegħda hemmhekk imma mhux tintuża. Il-Gvern għandu jinforza l-liġi and so you have to speak the language of that country. Jekk se mmur Spanja jew il-Portugall u għandi l-kwalifiki kollha, dak il-pajjiż għandu dritt iżommni jekk ma nitkellimx il-lingwa tagħhom. Inti trid tikkomunika ma’ pazjenti u anzjani. Jiġifieri dan mhuwiex xogħol ta’ kuljum, irrispettivament kemm għandek kwalifiki.

IĊ-CHAIRPERSON: F’San Vinċenz jagħtu kors bażiku fil-Malti għall-barranin. Dan il-kors iridu jiħduh qabel ma jidħlu carers.

ONOR. MARIA DEGUARA: Kemm jidħlu fih?

IĊ-CHAIRPERSON: Dan huwa bażiku u allura inti qiegħed titfa’ ż-żerriegħa. Qabel ma jidħlu carers jieħdu l-bażiku fil-Malti ...

ONOR. MARIA DEGUARA: Pereżempju nkun qed nara pazjenta u lill-carer ngħidilha bl-Ingliż li l-pazjenta is on a dairy free diet, so please keep her that way for about five days. Wara jumejn iċċempilli l-pazjenta u tgħidli li ħlief ħalib u krema mhux jagħtuha! Immur nerġa’ naraha u ngħajjat lill-istess carer u ngħidilha li jien kont tajtha struzzjonijiet biex lill-pazjenta tagħtiha a dairy free diet. U din tgħidli li hi hekk għamlet; I gave her a lot of milk. Tkun fehmet bl-kontra! U qaltli li kienet fehmet bil-kontra! Aħseb u ara meta nkun qiegħda nikteb il-mediċina u ngħidilhom biex jagħtuhom doża partikolari! Din ma tkun qed tifhem xejn! 

Fil-fatt ħafna minnhom jgħidulek biex tikteb xi trid tagħti lil pazjenti biex jekk ma jifhmux xi ħaġa jmorru jistaqsu. Ma ninsewx li aħna t-tobba nassumu li meta qed titkellem jew tikteb xi riċetta, dak li jkun se jifhmek. Il-kitba tagħna mhijiex kitba normali. Jekk nagħmillek 1 tds tfisser pillola tliet darbiet kuljum. U jekk ma tkunx f’dik il-field mhux se tifhimni. Jiena qiegħda nitkellem hekk għax verament nixtieq nara better standards for our patients and for our old people. Fuq kollox forsi għad inkun żmagata bħalhom u nkun ġo dar tal-anzjani. Ma rridx lil xi ħadd jgħaddini biż-żmien. J’Alla ma nkunx imma fid-dinja kulħadd taħt sema wieħed qiegħed! 

Li qiegħda nipprova ngħid hu li dak li se niżirgħu llum, sa għaxar snin oħra se jissarraf fi prodott tajjeb ħafna jekk ma nagħlqux għajnejna. Din m’hemmx politika fiha. Din ma hemm xejn ħlief jew tajjeb jew ħażin. Ġieli anke jkollok seftura d-dar, tgħidilha xi ħaġa u tagħmillek bil-kontra. Jiġifieri tinduna li mhux qiegħda tifhmek. Jiena qiegħda nitkellem b’mod kostruttiv u we have to call a spade a spade.  
ONOR. MICHAEL FARRUGIA: Huwa importanti li hawnhekk ma niġġeneralizzawx. 

ONOR. MARIA DEGUARA: Le, ma tiġġerenalizzax. (Interruzzjonijiet)

ONOR. MICHAEL FARRUGIA: Ħafna drabi jkun hemm dawk il-każijiet ... Dan l-istess bħal meta jkollok tabib, nurse jew carer li jkun daqsxejn żorr ma’ pazjent, f’daqqa waħda ngħidu li t-tobba kollha żorri! Jew tmur l-isptar jaqduk ħażin u tibda tgħid li kulħadd irid jiklok ... 

ONOR. MARIA DEGUARA: Li ma huwa veru xejn.

ONOR. MICHAEL FARRUGIA: ... u ma jkun vera xejn. Jiġifieri ikollok każijiet individwali li eventwalment ... 

ONOR. CLAUDETTE BUTTIGIEG: Naħseb li dak li qiegħda tgħid l-Onor. Deguara mhuwiex eżattament dak li qed tgħid inti, Ministru. Across the board nafu li hawn nuqqas kbir ta’ dawn il-professjonisti. Waqt li kienet qiegħda titkellem l-Onor. Deguara bdejt nagħmel lista u allura hawnhekk qegħdin nitkellmu fuq carers, social workers, psychologists, clinical psychologists, podologists, psychotherapists, occupational therapists, etc. Anke min għandu anzjani fil-familja u għandu bżonn l-għajnuna fid-dar. Dawn l-aħħar ġranet kont qiegħda nitkellem mal-Onor. Deguara proprju fuq din l-issue għax mhux qed insibu nies biex jgħinu lill-għeżież tagħna fid-dar tagħhom. Hawn problema kbira ħafna. Naf li l-Gvern ma jistax jagħmel mirakli ...

IĊ-CHAIRPERSON: Ministru, għamiltu diversi skemi sabiex tgħinu lin-nies ħalli jkunu jistgħu jsibu carer billi financially tagħtuhom spalla ...

ONOR. CLAUDETTE BUTTIGIEG: Ma ssibx! And that is the whole argument.

ONOR. MARIA DEGUARA: Iddaħħalx il-finanzi fiha din. 

ONOR. CLAUDETTE BUTTIGIEG: Sur President, teħodhiex bħala kritika politika din. Il-messaġġ huwa wieħed ċar; hawn nuqqas serju ta’ dawn it-tip ta’ professjonisti. Qiegħda ngħid sew Onor. Deguara? 

ONOR. MARIA DEGUARA: Hekk hu.
ONOR. CLAUDETTE BUTTIGIEG: Għandna nuqqas ta’ dawn in-nies, kemm fil-homes tal-Gvern, kemm fil-homes privati u kemm għal min għandu bżonn servizz fid-dar. Jiġifieri lanqas jekk tħallas il-belli liri mhu se ssibhom dawn in-nies. There is a serious problem. Allura jkun tajjeb li f’xi stadju, forsi kif qegħdin hawnhekk f’Kumitat, li nisimgħu daqsxejn x’qed isir biex insibu iktar nies u biex l-istandard ikun dak li qiegħda ssemmi l-Onor. Deguara. Il-kollega qiegħda titkellem bil-passjoni li qiegħda titkellem għax fl-aħħar mill-aħħar hija, iktar minna kollha madwar din il-mejda, tmiss ma’ din il-problema. Li nista’ ngħidilkom hu li fuq livell personali, dawn l-aħħar ġimgħat ħlief niġri wara kumpaniji privati biex insib carer m’għamiltx! U hija impossibbli li ssib. Naf x’qiegħda ngħid. Mhux biss li ssib għax imbagħad ma tistax toqgħod tagħżel biex issib lil xi ħadd ta’ standard.  

ONOR. MICHAEL FARRUGIA: L-iktar ħaġa li tinteressani hija li l-ewwel nett ċerti servizzi li nagħtu jkunu min-nies li huma speċjalizzati fix-xogħol tagħhom. Hemm ħafna setturi li ma jimxux għalihom. Jekk għandi carer ma jfissirx li din il-persuna tista’ tagħmel li trid u li jogħġobha mal-anzjani imma ħafna drabi trid timxi taħt il-gwida u l-attenzjoni tal-persuni li qegħdin imexxu. Huwa vera li l-carer se tkun viċin ħafna tal-pazjent, imma l-istess ħaġa għandek l-infermiera, li parti sostanzjali minn xogħolhom huwa kważi ta’ supervising tax-xogħol li qiegħed isir. Kulħadd qiegħed jimxi b’ħabel wieħed? 

Jien ngħid li l-maġġorparti assoluta iva hekk qegħdin jagħmlu imma fil-mument li tipprova tikkoreġi lil xi ħadd iqumu l-irwiefen kollha, kif qamu din il-ġimgħa stess! Jekk se nkunu qegħdin nitkellmu, ejjew inkunu solidari ma’ xulxin. Mela jekk hemm nuqqas f’servizz li qed jingħata u min hu nkarigat mill-istandards m’għamilx storbju imma għamel rapport u fir-rapport li sar inġibdet l-attenzjoni tat-tmexxija tas-sala, u għax xi ħadd tkellem f’daqqa waħda nsejħu strike! Issa hawnhekk mhux qed ngħid għall-Oppożizzjoni. Imma rridu nifhmu din iċ-ċerta kultura f’pajjiżna li kif tipprova tkellem lil xi ħadd tibda tara t-tisbit tas-saqajn minflok dak li jkun li qed jiżbalja jammetti li żbalja! Jekk niżbalja jien se nammetti għax m’iniex infallibbli. Jekk forsi nqast minn dak li kelli nagħmel nerfa’ r-responsabilità u darb’oħra nara li l-affarijiet jimxu b’mod differenti. Infallibbli? Le. Però, jekk tipprova tpoġġi lil xi ħadd fid-direzzjoni t-tajba m’għandhomx iqumu l-irwiefen kollha! Qisu ma tista’ tkellem lil ħadd.  

ONOR. DAVID AGIUS: Ministru, semmejt id-djar tal-Imsida, Birkirkara, il-Mosta, Bormla, eċċ. Imma hemm xi ħsieb li jkun hemm djar tal-anzjanij ġodda? U kemm hi l-waiting list illum ta’ anzjani li qed jitolbu sabiex jidħlu fid-djar tal-Gvern? 

ONOR. MICHAEL FARRUGIA: Din is-sena diġà għandna l-fondi sabiex inżidu madwar 300 sodda. Din is-sena qegħdin nikkalkulaw li se nkunu qegħdin nixtru mingħand il-privat 300 sodda. 109 minnhom kważi kkonkludejna ma’ dar minnhom. Qegħdin f’diskussjonijiet ma’ dar oħra u se nkunu attenti biex ma nagħmlux l-iżball u ndaħħlu lil kulħadd f’salt. Din hija xi ħaġa li seħħet fil-passat u ħolqot il-problemi. Allura, b’mod speċjali jekk għandek dar b’management ġdid, ikun għaqli li ddaħħal il-pazjenti staggered u mhux jekk għandek 230 sodda taqbad u ddaħħal 230 anzjan. Dak il-proċess qatt mhu se jsir aktar, għallinqas sakemm inkun hemm jien, imma l-anzjani se jidħlu b’mod staggered fuq perjodu ta’ żmien. U dan anke għad-dar stess u għall-ħaddiema biex tagħtihom ċans jaddattaw u biex in-nitty-gritty tal-bidu jkunu jistgħu jikkoreġuh. Aħjar ikolli n-nitty-gritty meta jkun hemm ftit anzjani milli meta jkun hemm ħafna. Fir-rigward tad-djar tal-anzjani qegħdin nitkellmu fuq madwar 1,300 imma hemmhekk ukoll nixtieq ...

ONOR. DAVID AGIUS: 1,300 li qegħdin fuq il-waiting list? 

ONOR. MICHAEL FARRUGIA: Iva, persuni fil-waiting list. Imma meta ngħidu 1,300 huma verament 1,300? Dak huwa eżerċizzju li tlabt ilbieraħ biex isir. Kull nhar ta’ Tlieta ninżel l-AACC u tlabthom jagħmluli eżerċizzju biex naraw min huma dawn l-1,300 anzjan. Dawn l-1,300 huma nies li applikaw għall-anzjani biex ikollhom l-applikazzjoni hemm jew inkella huma verament 1,300 anzjan? Jekk nibgħat għalihom għada jidħlu dawn? Tlabt dan l-assessment biex inkun naf eżattament fuqxiex qegħdin nitkellmu. (Interruzzjonijiet) M’għandix għalfejn noqgħod ninħeba fuq xejn. Jien m’iniex kuntent bil-proċess tal-files jiġru min-naħa għall-oħra għax jien irrid nasal f’sitwazzjoni fejn inkun naf in-numru eżatt. Jekk tgħidli 1,351 anzjan, jien inkun f’pożizzjoni li ngħidlek hemm 1,351. Jekk tistaqsini llum, bis-sistema mhux komputerizzata, ngħidlek li għandna madwar 1,300. U dik xi ħaġa li rrid inbiddel. 

ONOR. DAVID AGIUS: Jiġifieri qed ngħidu 1,300 anzjan li għandhom applikazzjoni mal-Gvern. 

ONOR. MICHAEL FARRUGIA: Eżatt, biex jidħlu fid-djar tal-anzjani. 

IĊ-CHAIRPERSON: Ministru, x’inhi l-kategorija tagħhom? 

ONOR. DAVID AGIUS: Ministru, li qed nipprova ngħid hu li għandna sfidi fil-qasam tal-anzjani tagħna. Issa li kieku kellna nippjanaw on a long term basis ... Għax inkella f’dan il-Kumitat jistgħu jiġu jgħidulna li llum it-tfal tagħhom kollha jaħdmu - u aħna nħeġġu lit-tfal imorru jaħdmu – u allura m’għandhomx min idur bihom. Għandhom applikazzjoni biex jidħlu ġo dar tal-anzjani. Għandhom ċertu mard u ma jistgħux jgħixu waħedhom. X’se jagħmlu? Pereżempju, persuna li għandha 80 sena u m’għandhiex min idur biha. Bħala pajjiż, nistgħu nimmiraw li naslu biex ngħidu li in three years time, in four years time, in eight years time, ... Ma nafx hux qiegħed isir xi studju biex l-anzjani tagħna, wara li jkunu taw servizz lis-soċjetà, meta jiġu biex japplikaw għal dar tal-anzjani jkun hemm postijiet available u jkunu jistgħu jidħlu mill-ewwel?  

ONOR. MICHAEL FARRUGIA: Meta jkolli sodod daqskemm hawn anzjani f’Malta nkunu nistgħu nagħmluha dik. 

ONOR. DAVID AGIUS: Le, mhux bilfors għax hawn min jibqa’ jgħix ġo daru. Aħna qed ngħidu min verament ikollu bżonn. 

ONOR. MICHAEL FARRUGIA: Le. Hemm proġett ieħor, li huwa dak tal-Outreach, li mhuwiex biss f’dak li għandu x’jaqsam mas-solitudni u l-intergenerational. It-tielet aspett, u li ma semmejtux qabel għax għadna qegħdin niddiskutu din l-idea, huwa li mmorru għal tip ta’ hostels fil-komunità. Jiġifieri bħalma għandek djar residenzjali fil-komunità għall-persuni b’diżabilità, ikollok ukoll għal djar fil-komunità li fihom ikunu jistgħu joqogħdu grupp ta’ anzjani li huma indipendenti u li ma jkunux marbutin li jibqgħu f’dik id-dar. Mela qisek se tidħol f’residenza fejn l-anzjani jgħixu flimkien - jista’ jkollok persuna li eventwalment tmur hemmhekk biex tieħu ħsiebhom b’mod regolari – għal ċertu perjodu, pereżempju, għal sentejn. Imma ma tistax toqgħod aktar minn sentejn. Imbagħad wara tidħol f’residenza tal-anzjani. 

L-idea hi li ma jkollokx ix-xokk tal-bidla mid-dar tiegħek għad-dar tal-anzjani imma 
inti tgħaddi minn proċess. Aħna qegħdin inħarsu lejn din l-idea wkoll, li żviluppajnieha dawn l-aħħar ħmistax, tliet ġimgħat, fid-diskussjonijiet li jkollna. U minn hawnhekk irrid nirringrazzjahom għax jiena nħabbat l-ideat magħhom u mbagħad naraw dik l-idea kif toħroġ u tiżviluppa. Ma semmejthiex qabel għax għadha mhijiex daqshekk ċara imma definitely irridu mmoru lejn dik id-direzzjoni biex nindirizzaw parti mir-risposta. Li nista’ ngħid s’issa hu li l-Gvern jinsab konxju mid-domanda u fil-fatt għal din is-sena żied il-baġit b’mod sostanzjali biex ikun jista’ jixtri aktar sodod. Reċentement staqsewni min-naħa tal-Awtorità tal-Ippjanar kemm se ndumu noħorġu permessi għal djar tal-anzjani u r-risposta tiegħi kienet mifruxa fuq diversi punti. Waħda minnhom kienet li aħna rridu nżiedu s-servizzi tagħna fil-komunità. 

Hawnhekk ġibt miegħi ftit statistika. Għandna 20 fiżjoterapista li jaħdmu fl-Active Ageing, fid-djar tal-anzjani u fil-komunità. 

ONOR. MARIA DEGUARA: That is a drop in the ocean! 

ONOR. MICHAEL FARRUGIA: Għandna 12-il pedjatra, sitt occupational therapists, għandna post għal sitt occupational therapists, fejn ħriġna diversi sejħiet imma ma ġie ħadd. 

ONOR. MARIA DEGUARA: Naħseb bħali tafu x’inhu jiġri. Jekk jiġi occupational therapist jew fiżjoterapista d-dar you know how much you have to pay him.  U allura dawn jippreferu jaħdmu fil-privat u jaħdmu jumejn jew tliet ijiem fil-ġimgħa because they will get more than what they get full pay mal-Gvern. Għalhekk għedt li rridu nagħmlu xi ħaġa biex nattirawhom. 

ONOR. MICHAEL FARRUGIA: Mhux biss. Jiġu attirati biex jidħlu fid-Dipartiment tas-Saħħa għax hija eċċitanti imma ma jidħlux fid-djar tal-anzjani u għalhekk parti mill-enfasi li għamilt fil-bidu hija li San Vinċenz irridu ngħolluh għal-livelli l-aktar għoljin, fejn ma jkunx sempliċiment residenza għax dak li jkun ma jarahx bħala eċċitanti biex imur jaħdem hemmhekk. Irridu nagħmlu l-post eċċitanti. Ħalli nagħtik eżempju żgħir.

Jekk jien nurse u tfajtni l-Outpatients, b’kull rispett lejn in-nurses kollha li qegħdin l-Outpatients, hemmhekk se nara pazjenti fl-Outpatients. Jekk tibgħat nurse l-ITU eċċitanti. Jekk tibgħat nurse t-theatre eċċitanti. Imma mhux kull post eċċitanti. U San Vinċenz, billi huwa sempliċiment caring for the elderly, mhuwiex eċċitanti. Aħna identifikajna x’inhi l-problema u se ngħollu l-livelli tal-kura u s-servizzi li nagħtu f’San Vinċenz biex eventwalment, dan il-post isir eċċitanti. Minn hemmhekk irridu nitilqu biex nibdew nattiraw in-nies. Jien ma rridx nies li kif ngħidilhom li se nibagħthom San Vinċenz jitilfu l-entużjażmu kollu imma rrid nies li kif ngħidilhom fejn se nibgħathom tarahom li ħadu pjaċir li sejrin hemm.  

ONOR. MARIA DEGUARA: Hemmhekk għandek punt però il-verità hija wkoll il-problema finanzjarja li jiltaqgħu magħha meta jaħdmu mal-Gvern. Titkellem ma’ min titkellem jgħidulek li għalihom jaqblilhom jaħdmu tlitt ijiem fil-ġimgħa milli jaħdmu sebat ijiem. L-aħħar ħaġa li xtaqt nistaqsi qabel nagħlqu d-diskussjoni hija fuq il-community houses li semmejt. Inti għedtilna li dawn se tagħmluhom li jistgħu jgħixu ġo fihom għal sentejn u mbagħad wara jmorru f’dar tal-anzjani. Issa aħna dejjem ħambaqna fuq li rriduhom jibqgħu fil-komunità u allura naħseb li jkun aktar għaqli li dawn ir-residenzi jkunu ġor-raħal u min għadu jgħix ġo daru imma għandu diffikultà biex isajjar jew inkella jibża’ jorqod waħdu bil-lejl, ikollu ċans li jmur jikol ġo din id-dar jew inkella jmur jorqod bil-lejl. B’hekk inti qiegħed tinkoraġġihom, speċjalment jekk ikunu għadhom koppja, li jibqgħu jgħixu ġo darhom filwaqt li tgħinhom b’din is-sistema. Fil-fatt inti semmejt is-Silver Tea Service, fejn dak li jkun baqa’ fil-komunità. U b’dan il-mod il-Gvern jiffranka miljuni ta’ ewro. 

ONOR. MICHAEL FARRUGIA: Li jibqgħu fil-komunità hija prijorità. Dik hija l-ewwel prijorità tiegħi. U hemmhekk fejn irridu nkomplu nsaħħu. Pereżempju, minn din is-sena jekk wieħed ikollu carer miegħu 24/7, bl-off tagħhom, eċċ., se ntellgħuha minn €5,400 għal €6,000 li l-Gvern iħallas parti mill-paga tal-individwu. Qegħdin naraw ukoll biex nagħtu s-sapport lil dawk il-familjari li jkunu jridu joqogħdu bħala carers at home. Hemm aktar x’isir? Ovvjament dejjem se jkun hemm aktar x’isir.  

ONOR. MARIA DEGUARA: Jekk tħallihom joħorġu darbtejn kuljum, anke psikoloġikament se tgħinhom lilhom għax baqgħu jgħixu ġod-dar tagħhom stess. U dik hija importanti ħafna.  

ONOR. MICHAEL FARRUGIA: Onor. Deguara, jien m’għandi l-ebda ħsieb li ndaħħal servizz li għada pitgħada jkolli nneħħih għax mhuwiex sostenibbli. Anke meta kont responsabbli mis-servizzi soċjali meta konna se ndaħħlu servizz fid-dlam għax ma tkunx taf x’se tkun it-take-up tiegħu u kemm se tkun in-nefqa għalih ... Meta rajna li kien hemm il-possibilità għal dak is-servizz, dejjem ftaħna aktar. Għadni niftakar meta ftaħna s-servizzi għall-Barthell Index 4 u bqajna telgħin sal-Barthell Index 8 għaliex rajna kemm kienet it-take-up u n-nefqa fuqhom. Fil-fatt dwar dan l-apparat li se nibdew bih se jkun proġett pilota u se nibdew proprju bil-persuni li jbatu bid-dimensja imma li jistgħu joħorġu għax hemmhekk għandna madwar 1,000 jew 1,500 ruħ. Eventwalment jekk taħdem, se nkunu nistgħu nwessgħu aktar ħalli dawn in-nies jgħixu aktar within the community u jkun hemm is-salvagwardji meħtieġa f’każ, bħalma ġieli kellna, li xi ħadd jintilef u mbagħad insibuh mejjet.  

ONOR. DAVID AGIUS: Sur President, ma rridx inwaqqafkom mid-diskussjoni imma se jkolli mmur fil-Kamra u qabel nitlaq nixtieq ngħaddilek din l-ittra li diġà għaddejna kopja tagħha lill-President tal-Kumitat Permanenti dwar l-Affarijiet Soċjali. Għaldaqstant nixtieq ngħaddilek din l-ittra f’isem il-Membri tal-Oppożizzjoni sabiex nagħmlu laqgħa konġunta ħalli niddiskutu l-politika nazzjonali dwar id-droga, xi ħaġa li naħseb dan il-pajjiż għandu jiffoka fuqha fiċ-ċirkostanzi tal-lum. Grazzi.

ONOR. MICHAEL FARRUGIA: Bħalissa bdejna l-proċess tal-istrateġija dwar l-Active Ageing u tlabthom jagħmluli wkoll strateġija dwar id-dimensja. Meta nkunu lestejna l-ewwel parti nixtieq li niġu hawnhekk biex nippreżentah u nitkellmu daqsxejn fuq x’qegħdin jirrakkomandaw l-esperti. B’hekk naqsmu l-ideat bejnietna. Jista’ jkun li nagħmlu dan qabel ma mmur għall-konsultazzjoni pubblika. Navżakom qabel u nagħmlu diskussjoni. 

IĊ-CHAIRPERSON: Grazzi. L-Onor. Ivan Bartolo. 

ONOR. IVAN BARTOLO: Ministru, l-ewwel nett apprezzajt ħafna meta tkellimt fuq il-Meals on Wheels għax nisma’ b’mod kontinwu l-istess preokkupazzjoni li ħassejt inti. Naħseb li inti smajt l-istess affarijiet li smajt jien. Xtaqt nagħmillek osservazzjoni avolja ma nafx kemm taqa’ taħtek imma bħalissa għandek anzjani fil-lokalitajiet tagħna li jinsabu inkwetati fuq il-kwestjoni tal-vaċċin. Pereżempju, għandek anzjana mill-Mosta li trid tmur tieħu l-vaċċin in-Naxxar.  Din għalihom hija xi ħaġa li ...  

ONOR. MICHAEL FARRUGIA: Ħalli nwaqqfek ftit hawnhekk. Il-proċess tat-tilqim is a learning curve u parti mil-learning curve konna miżmumin mill-kumpanija. Meta tlaqna bil-proċess tat-tilqim l-ewwel nett ridna li n-nies jitħarrġu sew fuq il-constitution u fuq l-użu tat-tip ta’ labar li konna qegħdin nutilizzaw. Konna bdejna bil-Pfizer u l-Pfizer kienu għamluha ċara fil-bidu li meta jkun hemm il-constitution u l-vaċċin jitpoġġa fil-labra ma tistax titrasportah u dik ħolqitilna issue. Eventwalment il-Pfizer biddlu l-pożizzjoni tagħhom u llum, minħabba li l-constitution tista’ ssir u l-likwidu fil-labra jista’ jittieħed minn post għal ieħor, ftehemna mal-LESA biex permezz tas-servizz tagħhom, inkunu nistgħu naslu fil-postijiet kemm jista’ jkun malajr. 

Bdejna naħdmu area area, fejn l-anzjani li għandhom aktar minn 85 sena kienu qegħdin jitlaqqmu f’darhom stess. Il-proċess għaddej u nittama li sal-aħħar tal-ġimgħa, jekk ma jinqala’ xejn, inkunu solvejnieha dik il-problema. S’issa, f’dak li għandu x’jaqsam mat-tilqim l-ieħor, m’hemmx awtorizzazzjoni sabiex jiġi ttrasportat. 

Bdejna learning curve wkoll f’dak li għandu x’jaqsam mad-djar tal-anzjani. Fil-fatt jekk tgħidli kemm ħadu t-tieni doża fid-djar tara li huma ftit imma meta bdejna, bdejna b’60 persuna mlaqqma mentri llum qegħdin jiġu mlaqqma 350 kuljum. U dan għaliex din kienet a learning curve, li eventwalment bdejna naraw u nespandu as we go along. Għalissa bdejna miċ-ċentri tas-saħħa kemm minħabba li n-nurses iridu jkunu mħarrġa biex jagħmlu l-constitution tal-likwidu u kemm għaliex konna konxji mill-fatt ta’ ċerti allerġiji li jistgħu joħorġu u għalhekk ridna nieħdu ċerti prekawzjonijiet. 

Pereżempju, qiegħda f’idejn l-Awtorità u eventwalment f’idejn l-AACC, id-Dipartiment tal-Active Ageing, biex tibda tingħata t-tilqima fid-djar. U għalkemm l-ittra toħroġ mis-Saħħa, waħda mill-affarijiet li jien insistejt fuqha hija dik li meta nurse tmur biex tlaqqam lil xi ħadd, din trid tagħmel kwarta wara mal-individwu minħabba li jista’ jkollu xi allerġija għat-tilqima. It-tieni jrid ikollha l-epipen ippreparata magħha biex jekk jinqala’ xi ħaġa tagħti rispons mill-ewwel. Mela għandek numru ta’ issues li qegħdin hemm. Illum qegħdin ngħidulhom li nistgħu nitilgħu minn 24 tilqima fid-djar għal 60 tilqima għax ilħaqna ħarriġna numru ta’ infermiera biex inżidu r-rata ta’ tilqim fid-djar ta’ dawk il-persuni li huma home bound. Ma stajniex nitilqu mill-ewwel bi struttura imma eventwalment, meta l-pajjiż se jmur għat-tilqim għal etajiet li huma iżgħar, ma nixtieqx ngħidha jien imma se nħalli lid-Deputat Prim Ministru biex jħabbar il-proċess, se nkunu qegħdin inlaqqmu ċerta massa on a daily basis. 

L-ewwel darba li tkellimt fil-pubbliku għedt li sal-aħħar ta’ April se nkunu tajna t-tieni doża fid-djar tal-anzjani. Minħabba li l-proċess beda miexi u bdejna naraw il-possibilità li nistgħu nlaqqmu aktar nies, minn 60 doża tlajna għal 350. Allura issa rridu nkomplu bl-istess rata li wżajna meta tajna l-ewwel doża. Jiġifieri jekk l-ewwel doża konna nagħtu 60 kuljum, it-tieni doża, meta nibdewha rridu nagħtu 60 mill-ewwel. Jekk illum qed nagħtu 300, tliet ġimgħat oħra rridu nkunu qegħdin nagħtu 300. This was a bit of a learning curve. Li nista’ ngħid hu li jekk inqabblu lilna nfusna ma’ pajjiżi Ewropej, aħna mexjin ‘il quddiem u l-miri tagħna huma dawk li malli nilħqu ċerti etajiet l-ammonti se jkunu mexxejja ħafna. Kif għedt nixtieq li dan il-proċess iħabbru d-Deputat Prim Ministru u mhux jien. Barra min hekk ma taqax taħt il-qasam tal-anzjani u allura hija xi ħaġa li aktar taqa’ taħt ir-responsabilità tiegħu. 

ONOR. IVAN BARTOLO: Xi ħaġa oħra li xtaqt nistaqsik dwarha hija li hemm ċerti anzjani li qegħdin fit-tmenijiet u peress li l-vaċċin mexa skont l-aħħar numri tal-karta tal-identità ...

ONOR. MICHAEL FARRUGIA: Kien hemm persuni li twieldu barra minn Malta u allura kelhom il-karta tal-identità li ma taqbilx, eċċ. Imma issa ħarġet l-informazzjoni biex dawk li ma rċevewx l-ittra jew li għal xi raġuni jew oħra l-aħħar żewġ numri ma jaqblux mal-età tagħhom iċemplu l-145 u hemmhekk jagħmlu r-rapport tagħhom biex eventwalment jibagħtu għalihom għat-tilqima.

ONOR. IVAN BARTOLO: Jiena naqbel ħafna ma’ dak li qalet il-kollega tiegħi l-Onor. Deguara, fejn apparti l-istandards għolja li għandu jkun hemm fl-aħħar fażi tal-ħajja ta’ kull bniedem, l-Oppożizzjoni għandha tkun involuta f’dawn l-affarijiet ukoll. Pereżempju, avolja ma kontx responsabbli mill-qasam tal-anzjani, l-Onor. Agius Decelis, għax kien jaf li dan is-suġġett jinteressani, kien jinformani fuq dawn is-suġġetti li bdejt issemmi inti fil-bidu u li tajt rendikont tagħhom. Ħafna minnhom ilhom li bdew u tajjeb li nkomplu ntejbu fuq it-tajjeb li diġà hemm. Pereżempju, għadni niftakar meta beda s-servizz tas-Safe. Kienet xi ħaġa tajba, kienet xi ħaġa li kienet hemm u hemm bżonn li nosservaw ċerti abbużi li jsiru hemmhekk. Niftakar ukoll bħas-servizz tat-Tuktuk li jidher li qed isir progress fuqu u mexjin ‘il quddiem. Ilkoll kemm aħna għandna għal qalbna dan is-suġġett u żgur li ma nistgħux noħolqu ballun politiku minnu. Fil-fatt l-Onor. Deguara semmiet kemm-il darba li dan is-suġġett m’hemmx politika fih. 

Ministru, ħadt gost li semmejt id-dar tal-anzjani tal-Mosta. Din kien fetaħha l-mibki Freddie Micallef, jiġifieri issa għaddew numru ta’ snin mhux ħażin minn fuqha dik id-dar. U llum ħadna gost nisimgħuk titkellem fuq din id-dar. Jien qiegħed fil-Welfare Committee. Pereżempju nsemmu ħafna l-active ageing imma naf li hemm librerija żgħira fid-dar tal-anzjani tal-Mosta li ma tintużax u li ħadd ma jaf biha u hemm bżonn li nespanduha. Bħalma tajna l-kotba għal dar ta’ post ieħor, tajjeb li dawn l-anzjani ... 

IĊ-CHAIRPERSON: Għamilna proġett ta’ kotba bit-tipa kbira li konna qegħdin nagħmlu mal-Ministeru għall-Edukazzjoni, fejn jagħmlulhom sessions ta’ qari darba fil-ġimgħa. Tajniehom ukoll lectures fuq it-tablets. Is-Sur Martin Sultana dar id-djar kollha u għallem lill-anzjani biex jiġu familjari mat-tablets. Qed isir ħafna xogħol f’dan ir-rigward. Forsi Ministru trid tagħmel aktar propaganda. 

ONOR. MICHAEL FARRUGIA: Waħda mill-affarijiet li qed nipprovaw naraw hija l-kwestjoni tal-marketing tas-servizzi li għandna. Illum titkellem ma’ nies li jkollhom bżonn ċerta għajnuna u lanqas biss ikunu jafu li jeżistu ċerti servizzi jew inkella ma jkunux jafu fejn iridu jċemplu. Jien ir-responsabilità tiegħi hija l-anzjani u mhux sempliċiment l-active ageing. Se nkunu qegħdin naraw il-liġijiet kollha li b’xi mod jew ieħor jolqtu lill-anzjani biex ikollna evalwazzjoni fuq żewġ binarji; fuq regoli, direttivi Ewropej, rakkomandazzjonijiet tan-Nazzjonijiet Magħquda u l-liġijiet lokali. L-idea hi li naraw jekk hemmx bżonn tibdil fil-liġijiet tagħna fil-linja tar-rakkomandazzjonijiet li jagħtu f’dawn il-livelli. 

Apparti minn hekk, hemm ukoll il-WHO, li apparti l-ftehim li sar se nipprovaw niftħu linja aktar diretta magħhom mhux biss fuq id-dimensja imma anke fuq l-anzjanità b’mod inġenerali. U fejn nistgħu nikkordinaw, għaliex le, nikkordinaw, biex nagħtu lin-nies l-opportunità li jkollhom aċċess u biex ikunu jistgħu jimirħu fuq informazzjoni li jsibu mill-WHO. Issa dawk il-possibilitajiet irridu niftħuhom kollha. Naħseb li, jekk jirnexxilna, inkunu bdejna nagħmlu l-ewwel qabżiet li hemm bżonn nagħmlu fis-servizzi li noffru. 

Sur President, nagħlaq fuq l-aħħar punt. Irridu nkunu aħna li nissettjaw l-istandards. Jekk tidħol f’dar tal-anzjani, dik id-dar tal-anzjani trid tkun aħjar minn tal-privat. Il-privat irid isegwi lilna u mhux aħna nsegwu l-privat. F’dak li għandu x’jaqsam ma’ San Vinċenz, naqbel mal-Onor. Deguara. Waħda mill-affarijiet li qegħdin nipprovaw nagħmlu hija kif ngħollu l-livell ta’ kura u ta’ servizzi by those extra notch or two, biex nibdew inħajru lill-professjonisti u nagħmluhilhom aktar attraenti biex imorru jaħdmu hemmhekk. Għadni niftakar erba’ snin jew ħames snin ilu kont l-iSlovakja u mort nara d-djar tal-anzjani hemmhekk u s-servizzi li jagħtu. Kien hemm affarijiet li laqtuni u rridu naħdmu fuqhom żgur imma kien hemm affarijiet oħra li aħna konna fuq ta’ quddiem fihom. 

Pereżempju, kif kont hemmhekk staqsewni aħna x’qegħdin nagħmlu f’dan il-qasam  u għedtilhom li aħna konna qegħdin nintroduċu n-night shelter. U dawn lanqas kienu jafu x’inhu! Jiġifieri ma nħarsux biss lejn x’inhu jagħmel ħaddieħor għaliex aħna kapaċi noħolmu wkoll u dak li noħolmu kapaċi nagħmluh realtà. Issa rridu naraw aktar x’inhuma r-realtajiet fit-triq u rridu nibdew noħolmu fuqhom ħalli naraw kif se nibdew nimxu għalihom. Għandi Segretarju Permanenti li ġej minn settur li jifhimni, li joħlom u huwa wkoll pragmatiku u kapaċi nħabbtu ras ma’ ras. Imma fl-aħħar mill-aħħar mhuwiex bniedem li he will shoot anything down, anzi huwa bniedem li dak li nkunu qegħdin noħolmu jara kif jagħmel biex jagħmlu realtà. Naħseb li that is a bit of fresh air. 

IĊ-CHAIRPERSON: Ministru, nixtieq nirringrazzjak ta’ din il-preżentazzjoni. Nirringrazzja wkoll lis-Segretarju Permanenti kif ukoll lill-Membri kollha preżenti. Suġġett interessanti immens u suġġett li hemm ħafna affarijiet x’nistgħu ngħidu fuqu. Fl-aħħar mill-aħħar il-fatt li dan is-settur ingħata ministeru juri kemm politikament huwa fiċ-ċentru tal-politika ta’ dan il-Gvern, fejn lill-anzjani mhux biss tahom l-importanza imma ħaseb ukoll biex ikun hemm struttura ħalli tkompli tinvesti biex l-anzjani jibqgħu jgħixu b’dinjità sal-aħħar nifs ta’ ħajjithom. Nirringrazzjakom.

Fis-6.47 p.m. id-diskussjoni fuq is-suġġett ġiet fi tmiemha u l-Kumitat aġġorna għal data u b’aġenda li jiġu komunikati aktar tard. 

